
 

Næringslivet etterlyser ofte raskare og meir effektive planprosessar. I dette tilfellet ber vi 
derimot om at det blir brukt meir tid på behandlinga av høyringsutkastet. 

Det er to veker sidan administrasjonen la fram forslag til kommuneplanen sin arealdel. Etter 
fleire års arbeid ligg planforslaget føre som planskildring, plankart og føresegner. 
Kommuneplanutvalet fekk planen til behandling, med mål om å gi tilråding til kommunestyret 
om å legge planen ut på høyring ei veke seinare. 

Etter fleire reaksjonar på planforslaget, mellom anna eit brev frå Vest Næringsråd, valde 
kommuneplanutvalet å bruke det første møtet til spørsmål og avklaringar, i staden for å gjere 
vedtak. Etter eit langt møte vart det kalla inn til nytt møte mindre enn ei veke seinare. Der vart det 
fremja forslag om å utsetje saka, men dette fekk ikkje fleirtal. I staden vedtok utvalet å sende 
saka vidare til kommunestyret med ei rekkje endringar samanlikna med administrasjonen sitt 
framlegg. Det er bra at politikarane tek til orde for endringar, men det skjer berre to dagar før 
kommunestyret skal ha møtet sitt. 

Dette reiser fleire problemstillingar. 

Når det vert gjort omfattande endringar så tett opp til kommunestyret si behandling, får 
representantane avgrensa tid til å setje seg inn i dokumenta. Dei har då svært kort tid til å 
vurdere konsekvensane av endringane og gjennomføre nødvendige politiske drøftingar. Det kan 
svekkje kommunestyret sitt grunnlag for å utøve rolla som øvste planmynde og redusere både 
openheit, medverknad og tillit til planprosessen. I store og komplekse plansaker bør det 
endelege saksgrunnlaget liggje føre så tidleg at både folkevalde og offentlegheita har reell 
moglegheit til å setje seg inn i saka. 

Det er gitt ei lang liste over endringar og oppdateringar administrasjonen skal gjere i 
plandokumenta under høyringsperioden. I tillegg har kommuneplanutvalet foreslått at det skal 
gjerast ei rekke konsekvensutgreiingar og ROS-analysar samtidig som høyringa. Det er 
utfordrande. I praksis vil det seie at innbyggarar, næringsliv og andre høyringspartar ikkje har eit 
fullt opplyst grunnlag når høyringa startar. Kommuneplanutvalet rår allereie no til ein 
høyringsrunde nummer to. Utvalet bekreftar med det, at å legge planen ut på høyring no, ikkje vil 
gje ein tilstrekkeleg høyringsprosess.  

• Kvifor ikkje vente med å legge planen ut på høyring?  
• Kvifor ikkje bruke tida no til å få innarbeidd endringane og vera trygg på at det skjer så 

effektivt som mogleg?  
 
Det vil i neste omgang sikre ein prosess som står seg og at høyringsperioden gjev reell 
medverknad, ved at innspela kan bli gitt ut frå eit komplett høyringsutkast.   

Hovudbodskapen i det første brevet frå Vest Næringsråd var nettopp behovet for meir tid, slik at 
lokalpolitikarane kjenner konsekvensane av forslaget dei sender på høyring. Næringslivet 
etterlyser ofte raskare og meir effektive planprosessar. I dette tilfellet ber vi derimot om at det 
blir brukt meir tid på behandlinga av høyringsutkastet.  

Vi ber difor om at kommunestyret ventar med å legge arealplanen ut på høyring.   

 

Straume, 22.09.26, Kari-Anne Landro, dagleg leiar Vest Næringsråd 

